
“Туган телгә кызыксыну тәрбияләү”

Укытучы: Зиннәтуллина Р.Р.

Туган телгә кызыксыну тәрбияләү.

Туган телебезнең һәм милләтебезнең язмышы мәктәпләрдә хәл ителә. Безнең мәктәптә барлык фәннәр дә рус телендә укытыла, әлбәттә, саф татар сыйныфларын санамаганда. Бу исә рус мохитендә яшәүче татар балаларына дөрес һәм матур итеп татарча сөйләшергә өйрәтү, үзебезнең милли моңыбызны ярату хисләре тәрбияләү, гомумән, татар сәнгатенә мәхәббәт уяту өчен җитәрлек мөмкинлекләр бирми. Җитмәсә, бу балаларның өйләрендә  ата-аналары  да русча аралаша.Кайбер балалар татар теле һәм әдәбияты дәресләрендә генә татарча сөйләшәләр.Сер түгел, соңгы елларда укучыларыбыз китапны бик аз укый. Күпләре телевизор , компьютер экраннарын якынрак күрә.Шуңа күрә укучыларда китапка мәхәббәт тәрбияләүгә игъ-тибарны көчәйтәсе бар. Бу шактый катлаулы, дәвамлы, эзлекле эш таләп итә. Матур әдәбият кеше күңелен нурландыра, тормышка ямь өсти.Әдәби китапларны күбрәк укыган саен,кеше үзе өчен өлге, үрнәк итеп алырлык образлар белән очраша, шуларга охшарга тырышып яши.             Бала күңелен ак кәгазь бите белән чагыштыралар. Безгә, татар әдәбияты укытучыларына,    әнә шул чиста кәгазьгә матурлык, игелеклелек, миһербанлылык орлыкларын ничек күбрәк салырга? Укучыларны әдәби китапларны күбрәк укырга ничек өйрәтергә, китапханә белән ничек дуслаштырырга?  Мин менә шушы сорауларга җавап табарга тырышам, шундый уйлар белән борчылып яшим һәм төрле юнәлештә эш алып барам. Максатка ирешү өчен тел,әдәбият дәресләре генә җитми.                                                                                                                                 Сөйләм телен камилләштерү, телнең чисталыгын саклап калуда кулланыла торган иң нәтиҗәле чараларның берсе булып,  класстан тыш эшләр тора.Аларның әһәмияте менә нәрсәдә: а)укучы үзен дәрестәгегә караганда иркенрәк тота; ә) үзе теләгән әйберен ишетә, өйрәнә; б) бала ачыла, иптәшләре белән аралаша;  в) укытучы баланың эчке дөньясын ача; г) укытучы белән укучының арасы якыная. Болар бик мөһим факторлар, дәресләрдә аларның барысына да  ирешеп булмый. Класстан тыш чаралар уен рәвешендә булса, күпкә отышлы. Мәсәлән, мин уздырган “Йолдыз сәгате” уены татар әдипләре турында; сүзләр һәм аларның дөрес язылышы турында; тапкырлык, җитезлек турында иде.Бу уен кемнең эрудициясе ни дәрәҗәдә тирән икәнен чамаларга мөмкинлек бирде. Ә матур итеп сөйли белү күнекмәләрен үстерү өчен класстан тыш уку дәрес-  ләрен  файдаланам. Бу дәресләрдә укучылар өстәмә  китаплар укып, үзләре теләгән әсәрнең эчтәлеген сөйләп бирәләр, үзара фикер алышып, әңгәмә коралар. Бу исә, бер дәрестә байтак кына әсәрләр белән танышырга мөмкинлек бирә. Тыңлап утыручыларны ялыктырмый торган , мавыктыргыч итеп сөйләү өчен , һәр укучы тырыша башлый, яхшылап өйрәнеп килә.                        Татар теле һәм әдәбияты атналыгының бер  көне укучыларның үзләре иҗат иткән шигырь, хикәя, әкиятләргә багышлана. Балалар күбрәк шигырь  язарга яраталар. Чөнки  шигырьдә тапкырлык, кыскалык бар.Күбрәк табигать турында  язалар. Чөнки ул кешедән аерылгысыз нәрсә. Балаларны искән җилгә, яшел яфракка, кояш нурына, түбәдән тамган тамчыга соклана белергә өйрәтергә тырышам. Нечкә хисле бала начарлык эшли алмый, аның явызлыкка кулы бармый,минемчә.      Менә Мөхәммәдива Лилиянең (6 Б сыйныфы) “Мәтәскә күперләре” дигән шигыре :                 Мәтәскә күперләре                                                              Мәтәскәдә өч күпер:                                         Хай, читен үтүләре!                                                               Аның берсе  узарлык,                                                      Чит-читләре каерылган,                                                       Икесе җимерелгән,                                                   Сынган сырт өрлекләре.                                                     Шунда утырып еларлык!                                            Бу юллардан күренгәнчә, шушы кечкенә генә кешенең авылның өлкәннәр кулы җитешмәгән якларын эләктереп ала белүе чагыла.   Дөрестән дә, балалар бик күпне күрәләр, нык сизгерләр.    Шигырьләр арасында әниләр турындагылары игътибарга лаек. Мәсәлән, Муллахмәтова Гөлназ, яшьли  әти-әнисез  калган бала буларак, бөтен уй-хисен, кичерешләрен шигырь юлларына сала. Менә   аның “Картайтмыйк әниләрне” дигән шигыре. (8 сыйныф укучысы)                                       Әни сүзе – иң кадерле сүз,                                                                                                                                            Тап төшермәгез аңа.                                                                                                                                            Кирәк чакта яклаучы да,                                                                                                                               Саклаучы да ул ана.                                                                                                                                                      Егылсак та абынып,                                                                                                                                              Чакырабыз ,әни, дип.                                                                                                                                                       Үзе капмый , сиңа өзеп                                                                                                                                                            Каптыручы әни бит.                                                                                                                                                     Китсәк тә туган нигездән,                                                                                                                                           Онытмыйк әнкәйләрне.                                                                                                                                               Хатлар язмый, зарыктырып                                                                                                             Картайтмыйк җанкайларны.                                                                                                                        Мондый шигырь юлларын яза алган балалар , әлбәттә, киләчәктә кешелекле, ихтирамлы кешеләр булачаклар. Мондый бала Туган илен дә, әти-әнисен дә, иптәшләрен дә, өлкәннәрне дә яратачак. Үзенең балаларында да боларның барысына мәхәббәт тәрбияләячәк. Телебезнең , илебезнең киләчәге өметле, иншалла.
Питрәч районы, Ленино-Кокушкино урта мәктәбенең югары категорияле татар теле һәм әдәбияты укытучысы Зиннәтуллина Рәфүлә Рәфкать кызы.
